
——《翰苑一室》（5） 
 

吴慧 
 

 
 

答赠兴化王铸  四首  1947年秋于无锡 
王郎才调今无匹，斫地高歌动鬰雷。我亦江东牢落客，箫心剑气总成灰。 
风雪关山吴季子，秋笳拍里怨長征。词华原是吾家物，不敢人前辱姓名。 
少年只手掀天地，还我江湖白发身。此日一簑烟雨里，安排余力作诗人。 
低头自读无聊集，梦里依稀早识君。一盞白茶浓似酒，小楼对榻论风云。 
 

秋  望 1948年秋 
西风大野云千里，落日長河浪万层。一种壮心消来得，对空负手看秋鹰。 
 

家  居  四首叠韵  前三首作于1948年冬，第四首1949年初作 
岂爱江湖未老还？青山厌看钓矶闲。请缨亦有男儿意，不及终军早入关。 
读书何济嗒然还，诗酒伴吾聊破闲。不逐孟尝门下客，鸡鸣一技度函关。 
云龙风虎锦衣还，乱世行藏讵等闲！不羡南阳庾开府，惟从词赋动江关。 
雄师何日凯歌还？道是闲心转未闲。不信独夫嗜血久，屠刀撒手即禅关。 
 

赠杨雪门姊丈  1948年 
豪气屠龙忆少年，黑头忍老井中天！知君心铁尘频拭，望气东南夜未眠。 
湖海归来百感深，独能清浊判黄金。人间自有飞扬路，肯学杨朱泪不禁？ 
 
 

赠谢野萍  1948年 
飘忽云间鸾凤姿，冰宣爱写板桥诗。江南隽事人能说：七品官中寄一痴。 
眼底名山兴未疏，十年后约乞闲居。何当身逐堂前燕，风雨一簾窥读书。 
 

回  首  1943年跋无题诗后 
几经曲折谱鸾歌，回首春归惊逝波。我自负人人负我，一生恩怨为情多。 
 

邵游同学丁母忧，诗以吊之  1946年 
风淒慈竹冷庭帏，菽水奉欢心愿违。何事青禽传讯早？碧桃未熟便西归。 
乔木江东蔼暮云，一门可贵总能文。青山不老鹿车在，举目更无桓少君。  
庐头悲恸念劳劬，溼尽青青一束刍。不特客从天外至，人间泪亦洒徐孺。 
 

悼剑鋒堂兄  四首  1947年冬 
西风古巷冷斜阳，今日迟来奠一觞。百事不成惭后死，何能旧业续青箱？ 

廿年风义兼师友，何况更关兄弟情！不及鹤从天外至，灵前犹得吊先生。 
噩耗传来一纸书，茂陵秋雨殒相如。山川阻隔枫林晚，何处乡关哭素车？ 
三载沉疴息渐微，天涯慰问信常稀。颇闻枕上时提我，愧对遗容泪满衣。 

古巷为所居尚书居。   
 

柳  塘  1950年春，奉派至柳塘乡执教，因赋 
小廊独立夕阳迟，白石苍苔冷似诗。落尽梅花人不管，先生去后我来时。 
将雏挈妇暂安居，花木亭轩好读书。一曲柳塘桥下水，家家布网捡银鱼。 

